
Athugasemdir við tillögu til þingsályktunar um  áætlun um  vernd og orkunýtingu landsvæða. 
151. löggjafarþing 2020-2021.
Þingskjal 462 — 370. m ál 
Stjórnartillaga.

Með þessu bréfi viljum við lýsa yfir óánægju okkar yfir því að Hvammsvirkjun sé í 
orkunýtingarflokki rammaáætlunar, ásamt öðrum virkjanakostum í neðri hluta Þjórsár, Holtavirkjun og 
Urriðafossvirkjun.

Óspillt náttúra er ómetanleg auðlind fyrir alla þjóðina og teljum við það skyldu okkar að standa 
vörð um Þjórsá. Þjórsárdalur hefur lengi verið vinsæll áfangastaður. Að leggja leið sína inn dalinn, upp 
með hinni mikilfenglegu Þjórsá, er einstök upplifun sem ekki verður metin til fjár.
Um dalinn fer fjöldi fólks á leið sinni upp á hálendið keyrandi, gangandi og ríðandi. Fjársafn Gnúpverja er 
rekið fram Þjórsárdalinn með Þjórsá og fyrirhugaðri Hvammsvirkjun. Um er að ræða aldagamla hefð og 
ómetanlegar menningarminjar. Að reka fjársafnið á bökkum lónsins yrði óneitanlega ekki sama upplifun 
og í dag. I Þjórsárdal eru að finna fágæt dæmi um samspil manns og gjöfullar náttúru, sögu byggðar og 
náttúruhamfara. Þar er enn hægt að heimsækja híbýli manna frá Þjóðveldisöld.

Samfélagið hér hefur í  mörg ár verið undir oki óvissu sem fylgir því að hafa þetta mál hangandi 
yfir sér. Mál af þessum toga valda miklu álagi og togstreitu í jafn litlu samfélagi og Skeiða- og 
Gnúpverjahreppur er.

Horft til framtíðar leiða virkjanir í neðri hluta Þjórsár til einhæfni í atvinnulífinu í Skeiða- og 
Gnúpverjahreppi. Ljóst er að engin ný störf verða til í nærsamfélaginu með hinum fyrirhuguðu virkjunum í 
neðri hluta Þjórsár, þ.m.t. Hvammsvirkjun. Þvert á móti er mikil hætta á að virkjunin skaði aðra 
atvinnuuppbyggingu, svo sem ferðaþjónustu og landbúnað.
Það stendur til að færa Þjórsá úr farvegi sínum, leiða hana í skurði eða göng sem ylli því að langir kaflar 
hennar yrðu mjög vatnslitlir. Rennslið yrði einungis 3% af eðlilegu rennsli þegar skerðingin yrði sem mest. 
Á svæðinu er oft stíf norðaustanátt. Þegar mikið verður af lausum aur, jarðvegi og árframburði, óvörðum 
fyrir vindum, þá verður mikið sandfok. Augljóst er að það yrði mikið rof og uppfok bæði úr farvegi 
árinnar og lónstæðinu. Þetta veldur ekki einungis jarðvegstapi heldur skerðir raunverulega lífsgæði 
íbúa, sem er grafalvarlegt mál.

Framkvæmdir og virkjunin myndu hafa í för með sér stórfellda eyðileggingu á bæði gróðri og 
jarðvegi. Landslag breyttist til hins verra. Verðmætt landbúnaðarland færi undir lón, sem hefði verulegar 
og slæmar afleiðingar fyrir bændur og landbúnað á viðkomandi jörðum.

Ekki hefur komið fram með skýrum hætti í  hvað skuli nota orkuna sem Hvammsvirkjun myndi 
framleiða. Við undirrituð teljum það tímaskekkju og sóun á verðmætum að sökkva landi sem hægt er að 
nota í margvíslegum tilgangi.

Við verðum að hugsa til framtíðar. Hvammsvirkjun er óafturkræf framkvæmd.

Dórótea H0eg Sigurðardóttir alin upp á Hæli í Skeiða- og Gnúpverjahreppi
Jóhanna H0eg Sigurðardóttir alin upp á Hæli
Páll Sigurðsson Litlu-Sandvík
Helga H0eg Sigurðardóttir bóndi á Hæli
Klaas Stronks bóndi á Hæli

